
Аннотация. В статье анализируется взаимосвязь между планированием закупок в 

проектном управлении, выбором поставщиков, управлением контрактами и вовлечением 

заинтересованных сторон. Исследование основано на анализе международных руководств 

по управлению проектами, стандартов в области закупок и теории заинтересованных 

сторон. Результаты показывают, что при принятии решений о закупках недостаточно 

ориентироваться исключительно на минимальную цену; необходимо комплексно 

учитывать качество, сроки, совокупную стоимость владения, безопасность и 

потребности пользователей. 

Ключевые слова: управление проектами, закупки, заинтересованные стороны, 

поставщик, контракт, риск, коммуникация, устойчивые закупки. 

Abstract. The article analyzes the relationship between procurement planning in project 

management, supplier selection, contract management, and stakeholder engagement. The 

research is based on an analysis of international project management guidelines, procurement 

standards, and stakeholder theory. The findings indicate that relying solely on the lowest price is 

insufficient when making procurement decisions; quality, delivery time, total cost of ownership, 

safety, and user needs must be considered collectively. 

Zamonaviy loyihalar cheklangan byudjet, qat’iy muddatlar, texnologik murakkablik va turli 

manfaatlarga ega ishtirokchilar sharoitida amalga oshiriladi. Mahsulotlar, xizmatlar va 

texnologiyalarning tashqi yetkazib beruvchilardan xarid qilinishi sababli xaridlarni boshqarish 

loyiha qiymati, sifati, jadvali va yakuniy natijalariga bevosita ta’sir ko‘rsatadi [1–3, 6, 7]. 

Xarid jarayoni manfaatdor tomonlar bilan ishlashdan ajratib qaralmasligi kerak. 

Buyurtmachi, loyiha jamoasi, foydalanuvchilar, moliya va yuridik bo‘limlar, yetkazib beruvchilar 

hamda nazorat organlarining talablari turlicha bo‘lishi mumkin. Ularni erta aniqlamaslik xarid 

hujjatlaridagi nomuvofiqliklar, kechikishlar, qo‘shimcha xarajatlar va nizolarga olib kelishi 

mumkin. Manfaatdor tomonlar yondashuvi loyiha qarorlarida loyiha natijasiga ta’sir ko‘rsatuvchi 

tomonlarning ehtiyojlarini hisobga olish zarurligini ta’kidlaydi [5]. 

Maqolaning maqsadi − xaridlarni boshqarish va manfaatdor tomonlar bilan ishlashning 

o‘zaro bog‘liqligini ochib berish, yetkazib beruvchilarni baholash mezonlarini tizimlashtirish 

hamda loyiha amaliyoti uchun tavsiyalar ishlab chiqish. 

 

Adabiyotlar sharhi 

Loyiha boshqaruvida xaridlar masalasi xalqaro standartlar va ilmiy adabiyotlarda loyihaning 

resurslar bilan ta’minlanishi, xarajatlarni nazorat qilish hamda belgilangan natijalarga erishish 

bilan bevosita bog‘liq jarayon sifatida yoritiladi. PMI tomonidan ishlab chiqilgan PMBOK 

qo‘llanmasida xaridlarni boshqarish yetkazib beruvchilarni tanlash, shartnomalarni tuzish va 

ularning bajarilishini nazorat qilish jarayonlari bilan bog‘liq holda yoritilgan[6; 7]. ISO 

21502:2020 xalqaro standartida esa loyiha muvaffaqiyati manfaatdor tomonlar bilan samarali 

hamkorlik va resurslarni to‘g‘ri boshqarishga bog‘liqligi ta’kidlanadi.  

R. Freeman tomonidan ilgari surilgan manfaatdor tomonlar nazariyasiga ko‘ra, loyiha 

natijalariga ta’sir ko‘rsatuvchi barcha tomonlarning manfaatlarini hisobga olish zarur.Shuningdek, 

ISO 20400:2017 standartida barqaror xaridlarni tashkil etish va iqtisodiy samaradorlikni 

ta’minlash masalalariga e’tibor qaratilgan. Ushbu ilmiy yondashuvlar asosida mazkur tadqiqotda 

xaridlarni rejalashtirish va manfaatdor tomonlar bilan hamkorlikning loyiha samaradorligiga 

ta’siri tahlil qilinadi. 

Umuman olganda, o‘rganilgan manbalar xaridlarni rejalashtirish va manfaatdor tomonlar 

bilan hamkorlik bir-biridan ajralmas jarayonlar ekanini ko‘rsatadi. Shu sababli ushbu maqolada 

mazkur ikki yo‘nalishning loyiha samaradorligiga ta’siri birgalikda tahlil qilinadi 

Tadqiqot metodologiyasi  
Maqola tavsifiy-tahliliy yondashuv asosida tayyorlandi. Nazariy manbalar sifatida ISO 

21502:2020 loyiha boshqaruvi yo‘riqnomasi, Jahon bankining loyiha xaridlari materiallari, ISO 

20400:2017 barqaror xarid bo‘yicha yo‘riqnomasi, PMI materiallari va R. E. Freeman manfaatdor 

tomonlar nazariyasi ko‘rib chiqildi [1–7]. 

Tahlil uch yo‘nalishda olib borildi: xarid jarayonining bosqichlarini tizimlashtirish; yetkazib 

beruvchini tanlashda narxdan tashqari sifat, muddat, servis, xavfsizlik va barqarorlik mezonlarini 

ajratish; manfaatdor tomonlarni aniqlash, ta’sir va manfaat darajasini baholash hamda 

kommunikatsiya rejasini tuzish tamoyillarini umumlashtirish. Nazariy xulosalarni amaliy jihatdan 

ko‘rsatish uchun universitetda elektron kirish va davomat tizimini joriy etish bo‘yicha shartli 

loyiha misoli ishlatildi. Bu empirik tadqiqot emas, balki boshqaruv vositalarini tushuntiruvchi 

amaliy ssenariydir. 

 

Tahlii va natijalar  
Tahlil xarid jarayonini ehtiyojni aniqlash, rejalashtirish, bozorni o‘rganish, takliflarni olish 

va baholash, shartnoma tuzish, ijroni nazorat qilish hamda yakuniy qabul bosqichlariga ajratish 

mumkinligini ko‘rsatadi. Bosqichlarning batafsilligi xarid qiymati, murakkabligi, xavfi va 

amaldagi qoidalarga bog‘liq [1–3, 8]. 

1-jadval 

Xarid jarayoni bosqichlari va natijalari [1-3, 8] 

Bosqich Asosiy vazifa Kutiladigan natija 

Ehtiyojni aniqlash Talab va foydalanuvchi ehtiyojini 

aniqlash 

Asoslangan xarid ehtiyoji 

Rejalashtirish Byudjet, muddat, usul va 

mas’ullarni belgilash 

Xarid rejasi 

Bozorni o‘rganish Yetkazib beruvchilar va 

yechimlarni taqqoslash 

Realistik talab va narx 

taxmini 

Takliflarni baholash Texnik va tijoriy mezonlarni 

qo‘llash 

Shaffof tanlov qarori 

Shartnoma va nazorat Majburiyatlar, sifat, muddat va 

o‘zgarishlarni nazorat qilish 

Talablarga mos ijro 

Yakunlash Natijani qabul qilish va saboqlarni 

qayd etish 

Rasmiy qabul va tajriba 

Jadvaldagi bosqichlar xaridni oddiy mahsulot sotib olish jarayoni sifatida emas, balki loyiha 

maqsadiga xizmat qiladigan boshqaruv faoliyati sifatida ko‘rish kerakligini ko‘rsatadi. Jarayon 

ehtiyojni aniqlashdan boshlanib, rejalashtirish, yetkazib beruvchini tanlash, shartnomani bajarish 

va natijani qabul qilish bilan yakunlanadi. Bu ketma-ketlikning amaliy ahamiyati shundaki, 

dastlabki bosqichda noto‘g‘ri aniqlangan talab keyingi bosqichlarda qo‘shimcha xarajat, 

muddatning cho‘zilishi yoki xarid qilingan mahsulotning loyiha ehtiyojiga mos kelmasligiga olib 

kelishi mumkin. Shuning uchun xaridga kirishishdan oldin aynan nima, nima maqsadda va qanday 

texnik talablar asosida olinishi aniqlashtirilishi lozim. 

Yetkazib beruvchini baholash mezonlari 
Xarid qarorlarini faqat boshlang‘ich narx bilan cheklash maqsadga muvofiq emas. Umumiy 

egalik qiymati sotib olishdan tashqari o‘rnatish, ekspluatatsiya, ta’mirlash va texnik xizmat 

xarajatlarini ham qamrab oladi. Xarid turiga qarab texnik moslik, ishonchlilik, yetkazib berish 

muddati, kafolat, servis, axborot xavfsizligi va barqarorlik ham muhim mezon hisoblanadi [2–4, 

6, 8]. 

2-jadval  

Yetkazib beruvchilarni baholash mezonlari va ularning ahamiyati [2-4,6,8] 

Mezon Baholash mazmuni Loyiha uchun ahamiyati 

Narx va umumiy egalik 

qiymati 

Sotib olish va keyingi 

foydalanish xarajatlari 

Uzoq muddatli iqtisodiy 

samaradorlik 

Texnik moslik va sifat Talablar va mavjud tizimlarga 

muvofiqlik 

Noto‘g‘ri yechim xavfini 

kamaytirish 

Muddat va logistika Yetkazib beruvchining 

jadvalga rioya qilishi 

Loyiha jadvalini himoya 

qilish 

Kafolat va servis Ta’mirlash, ehtiyot qismlar, 

mahalliy xizmat 

Ishlash uzluksizligi 

Xavfsizlik Kiberxavfsizlik va 

ma’lumotlarni himoya qilish 

Operatsion va maxfiylik 

xavflarini kamaytirish 

Barqarorlik Ekologik, ijtimoiy va 

iqtisodiy omillar 

Uzoq muddatli qiymat 

Manfaatdor tomonlar va kommunikatsiya 
Manfaatdor tomonlar reyestrida tomonning roli, ehtiyoji, ta’sir darajasi, kutishlari, 

xavotirlari va muloqot usuli qayd etiladi. Ta’sir–manfaat matritsasi muloqot resurslarini 

ustuvorlashtirishga yordam beradi: ta’siri va manfaati yuqori tomonlar bilan yaqindan ishlash, 

muhim qarorlar ta’siriga ega tomonlarni xabardor qilish, foydalanuvchilarga esa tushunarli 

ma’lumot va fikr bildirish imkoniyatini taqdim etish kerak [1, 5–7] 

3-jadval  

Manfaatdor tomonlarning axborot ehtiyojlari va kommunikatsiya usullari  [1,5-7] 

Tomon Axborot ehtiyoji Tavsiya etiladigan aloqa 

Homiy/buyurtmachi Byudjet, muddat, risklar Davriy hisobot va boshqaruv 

yig‘ilishi 

Loyiha jamoasi Vazifalar, to‘siqlar, o‘zgarishlar Ishchi uchrashuv va vazifalar 

reyestri 

Yetkazib beruvchi Texnik talablar, jadval, qabul 

mezonlari 

Rasmiy yozishmalar va 

tekshiruv 

Foydalanuvchilar Qulaylik, o‘qitish va o‘zgarishlar Namoyish va so‘rovnoma 

IT/xavfsizlik 

mutaxassislari 

Texnik moslik va ma’lumotlar 

xavfsizligi 

Texnik ko‘rib chiqish va 

sinov 

Bu yerda javdal manfaatdor tomonlar bilan muloqotda yagona usuldan foydalanish yetarli 

emasligini ko‘rsatadi. Buyurtmachi uchun xarajatlar, muddat va loyiha natijasi muhim bo‘lsa, 

loyiha jamoasi kundalik vazifalar, o‘zgarishlar va yuzaga kelayotgan muammolar haqida tezkor 

axborotga ehtiyoj sezadi. Demak, kommunikatsiya rejasida kimga qanday ma’lumot berilishi, 

qaysi kanaldan foydalanilishi va bu qanchalik tez-tez amalga oshirilishi oldindan belgilanishi 

kerak. Bunday yondashuv axborot yetishmasligi sababli kelib chiqadigan tushunmovchiliklar va 

kechikishlarning oldini olishga yordam beradi. 

Xarid risklari 
Asosiy risklar yetkazib berish kechikishi, narx oshishi, sifat talablariga mos kelmaslik, 

yagona yetkazib beruvchiga qaramlik, talablarning noaniqligi va axborot xavfsizligi 

muammolaridir. Ularni kamaytirish uchun xaridni erta rejalashtirish, muqobil yetkazib 

beruvchilarni ko‘rib chiqish, qabul mezonlarini shartnomada belgilash, o‘zgarishlarni rasmiy 

tasdiqlash va risklar reyestrini yangilash tavsiya etiladi [1–3, 6–8]. 

Yetkazib beruvchilarni vaznli ball tizimi asosida baholash 

Vaznli baholash narxni yagona mezon sifatida ko‘rmaslikka yordam beradi. Quyidagi 

og‘irliklar misol tariqasida berilgan; ular loyiha xavfi, xarid qiymati va texnik murakkabligiga 

qarab oldindan tasdiqlanishi lozim. 

4-jadval  

Yetkazib beruvchini vaznli baholash matritsasi [10] 

Mezon Vazn 

(%) 

A yetkazib 

beruvchi 

(1–5) 

B yetkazib 

beruvchi 

(1–5) 

Baholash izohi 

Texnik moslik va sifat 30 5 4 Talablar va sinov natijalari 

Umumiy hayotiy sikl 

qiymati 

25 4 5 Sotib olish, o‘rnatish, servis 

va ekspluatatsiya 

Yetkazib berish 

muddati 

15 4 3 Jadvalga rioya qilish 

imkoniyati 

Kafolat va servis 15 5 3 Ta’mirlash, ehtiyot qismlar 

va javob vaqti 

Xavf, xavfsizlik va 

barqarorlik 

15 4 4 Axborot xavfsizligi, 

ekologik-ijtimoiy omillar 

Jami vazn 100 — — Yakuniy ball = Σ (mezon 

vazni × ball) / 5 

4-jadvaldagi vaznli baholash usuli yetkazib beruvchilarni oldindan kelishilgan, hamma 

uchun bir xil mezonlar asosida taqqoslash imkonini beradi. Jadvalda texnik moslik va sifatga 30 

foiz, umumiy hayotiy sikl qiymatiga 25 foiz vazn berilgan. Bu tanlovda texnik talablar hamda 

uzoq muddatli xarajatlar alohida ahamiyatga ega ekanini anglatadi. Biroq vaznlarning o‘zi yakuniy 

qarorni belgilamaydi: har bir yetkazib beruvchiga qo‘yilgan ballni tasdiqlovchi tijorat taklifi, 

texnik hujjat, kafolat sharti yoki sinov natijasi bo‘lishi kerak. Shundagina baholash subyektiv 

fikrdan ko‘ra asoslangan qarorga aylanadi. 

Shartnoma ijrosini monitoring qilish ko‘rsatkichlari 

Shartnoma imzolangandan keyin ham xaridni boshqarish davom etadi. O‘lchanadigan 

ko‘rsatkichlar mas’uliyatni aniqlashtiradi va muammoni kechikmasdan aniqlashga yordam beradi. 

5-jadval  

Shartnoma va yetkazib beruvchi samaradorligi ko‘rsatkichlari [10]. 

KPI Hisoblash/tekshirish 

usuli 

Kuzatuv 

davri 

Ogohlantiruvchi 

holat 

Tuzatish chorasi 

O‘z 

vaqtida 

yetkazish 

Muddatida yetkazilgan 

pozitsiyalar / jami 

pozitsiyalar × 100% 

Har bir 

yetkazib 

berishda 

Rejadagi sanadan 

kechikish 

Tiklash rejasi, 

jadvalni yangilash 

Qabuldan 

o‘tish 

darajasi 

Talabga mos qabul 

qilingan birliklar / 

tekshirilgan birliklar × 

100% 

Har bir 

qabulda 

Nuqson yoki mos 

kelmaslik 

Qayta 

ishlash/almashtiri

sh, qayta sinov 

Byudjet 

og‘ishi 

(Amaldagi xarajat − reja) / 

reja × 100% 

Oylik Tasdiqlangan 

limitdan oshish 

O‘zgarish so‘rovi 

va sabab tahlili 

Servisga 

javob 

vaqti 

Murojaatdan javobgacha 

bo‘lgan vaqt 

Har bir 

murojaatda 

Shartnomadagi 

SLA buzilishi 

Eskalatsiya va 

shartnoma 

choralarini 

qo‘llash 

Hujjatlar 

to‘liqligi 

Topshirilgan majburiy 

hujjatlar / jami talab 

qilingan hujjatlar × 100% 

Qabul 

bosqichida 

Sertifikat yoki 

yo‘riqnoma yo‘q 

Yakuniy qabulni 

hujjatlar 

to‘ldirilguncha 

kechiktirish 

Xarid jarayonida shartnoma imzolanishi yetkazib beruvchi bilan ishlashning yakuniy 

bosqichi emas, balki uning majburiyatlari qay darajada bajarilayotganini muntazam baholash 

davrining boshlanishidir. Masalan, o‘z vaqtida yetkazish ko‘rsatkichi reja va amaldagi yetkazib 

berish sanalarini solishtirish orqali aniqlanadi. Qabuldan o‘tish darajasi esa tekshirilgan 

mahsulotlarning qanchasi texnik talablarga mos kelganini ko‘rsatadi. Agar yetkazib berish 

kechiksa yoki mahsulotda nuqson aniqlansa, jadvalda nazarda tutilgan tuzatish chorasi qo‘llanadi. 

Bu ko‘rsatkichlar shartnomada aniq belgilansa, tomonlar natijani bir xil mezon asosida baholaydi 

va muammolarni vaqtida hal qilish imkoniga ega bo‘ladi. 

Manfaatdor tomonlarni jalb etish va kommunikatsiya matritsasi 

Manfaatdor tomonlar bilan aloqa faqat axborot yuborish bilan cheklanmaydi: fikr-mulohaza, 

qarorlarni tasdiqlash va e’tirozlarni qayd etish mexanizmi ham belgilanishi kerak. 

6-jadval  

Manfaatdor tomonlar bilan ishlash matritsasi [1, 5–7] 

Tomon Asosiy 

ehtiyoj/kutilma 

Jalb etish usuli Davriylik Mas’ul va 

dalil 

Buyurtmachi / 

homiy 

Maqsad, byudjet 

va natija nazorati 

Boshqaruv 

yig‘ilishi, 

qarorlar reyestri 

Oyda bir marta 

va muhim 

bosqichlarda 

Loyiha 

rahbari; 

bayonnoma 

Yakuniy 

foydalanuvchilar 

Qulaylik, tezlik 

va maxfiylik 

So‘rovnoma, 

prototip sinovi, 

qabul testi 

Talablarni 

aniqlash va 

sinov 

bosqichlarida 

Biznes-

tahlilchi; fikr-

mulohaza 

jurnali 

IT/xavfsizlik 

bo‘limi 

Integratsiya va 

ma’lumotlarni 

himoya qilish 

Texnik ko‘rib 

chiqish, 

xavfsizlik testi 

Dizayn, xarid va 

ishga tushirish 

oldidan 

IT mas’uli; 

test 

bayonnomasi 

Yetkazib beruvchi Aniq talablar, 

qarorlar va to‘lov 

jadvali 

Haftalik ishchi 

uchrashuv, 

rasmiy 

yozishmalar 

Haftalik yoki 

muhim yetkazib 

berishlarda 

Shartnoma 

menejeri; 

harakatlar 

ro‘yxati 

Moliya/yuridik 

bo‘lim 

Muvofiqlik, 

shartnoma va 

to‘lov nazorati 

Hujjatlarni 

kelishish va 

nazorat nuqtalari 

Tanlovdan oldin 

va shartnoma 

o‘zgarishida 

Xaridlar 

rahbari; 

kelishuv qaydi 

Loyiha muvaffaqiyati ko‘p jihatdan manfaatdor tomonlarning jarayonga qay darajada jalb 

etilishiga bog‘liqligi aks etgan. Loyiha davomida har bir tomonning vazifasi va kutayotgan natijasi 

turlicha bo‘lganligi sababli ular bilan ishlash usullari ham farqlanishi lozim. Masalan, buyurtmachi 

loyiha byudjeti va belgilangan muddatlarga rioya etilishiga ko‘proq e’tibor qaratsa, tizimdan 

bevosita foydalanuvchilar uning qulayligi va samaradorligini baholaydi. Shu bois 

foydalanuvchilarning fikrlarini loyiha yakunida emas, balki talablarni shakllantirish va sinov 

bosqichlaridayoq inobatga olish muhimdir. Bunday yondashuv ehtimoliy kamchiliklarni erta 

aniqlash, manfaatdor tomonlar o‘rtasidagi kelishmovchiliklarni kamaytirish va yakuniy natijaning 

real ehtiyojlarga mosligini ta’minlashga xizmat qiladi. 

Tahlil xaridlarni boshqarish va manfaatdor tomonlar bilan ishlashni o‘zaro ta’sir qiluvchi 

yagona tizim sifatida boshqarish zarurligini ko‘rsatadi. Agar foydalanuvchilar va texnik 

mutaxassislar talablari xarid hujjatlarida to‘liq aks etmasa, eng maqbul narxdagi taklif ham 

kutilgan natijani bermasligi mumkin. Aksincha, talablarni oldindan kelishish, mezonlarni shaffof 

belgilash va yetkazib beruvchi bilan muntazam muloqot qilish qarorlarning asoslanganligini 

oshiradi. 

Bu xulosalar loyiha boshqaruvi bo‘yicha xalqaro qo‘llanmalardagi rejalashtirish, risklarni 

boshqarish va manfaatdor tomonlarni jalb etish tamoyillari bilan mos keladi [1, 6, 7]. Jahon banki 

xarid materiallari shaffof jarayon va maqsadga mos baholash mezonlarining ahamiyatini 

ko‘rsatadi [2, 3], ISO 20400 esa ekologik, ijtimoiy va iqtisodiy jihatlarni xarid qarorlariga 

kiritishga asos beradi [4]. Freeman yondashuvi loyiha natijasiga ta’sir qiluvchi tomonlarning 

manfaatlarini boshqaruv qarorlarida hisobga olishning nazariy asosidir [5]. 

Universitetning elektron kirish va davomat tizimi misolida terminallar, datchiklar va 

dasturiy ta’minot narxi bilan bir qatorda aniqligi, mosligi, kafolati, servis imkoniyati va 

ma’lumotlar xavfsizligi baholanishi kerak. Talaba va xodimlar ma’lumotlari qayta ishlanishi 

sababli maxfiylik, kirish huquqlari va ma’lumotlardan foydalanish tartibi texnik topshiriq hamda 

shartnomada belgilanishi zarur. 

Maqolaning cheklovi — u xalqaro manbalar tahlili va shartli amaliy ssenariyga asoslangan; 

real tashkilotlardan olingan statistik ma’lumotlar yoki intervyular bilan empirik tekshiruv 

o‘tkazilmagan. Kelgusida xarid mezonlari, manfaatdor tomonlar ishtiroki va loyiha natijalari 

o‘rtasidagi bog‘liqlikni real loyiha ma’lumotlari asosida miqdoriy baholash mumkin. 

 

Xulosa 
1. Loyiha boshqaruvida xaridlarni strategik rejalashtirish loyiha maqsadlariga erishish, 

xarajatlarni optimallashtirish, sifatni ta’minlash va belgilangan muddatlarga rioya qilishning 

muhim omili hisoblanadi. Xaridlar jarayonini faqat eng past narxni tanlash bilan cheklamasdan, 

mahsulot yoki xizmatning umumiy qiymati, ishonchliligi, kafolat shartlari va ekspluatatsiya 

xarajatlarini ham hisobga olish zarur. 

2. Yetkazib beruvchilarni tanlashda texnik talablar, narx, sifat, yetkazib berish muddati, 

tajriba va xizmat ko‘rsatish imkoniyatlarini kompleks baholash maqsadga muvofiq. Vaznli 

baholash matritsasi ushbu mezonlarni tizimli taqqoslash, qarorlarning shaffofligini oshirish va 

xaridlar bilan bog‘liq xavflarni kamaytirishga yordam beradi. 

3 Shartnomalarni samarali boshqarish xarid qilingan mahsulot yoki xizmatning belgilangan 

talablar asosida yetkazib berilishini nazorat qilishni talab etadi. Buning uchun shartnoma 

majburiyatlari, ijro muddatlari, to‘lov shartlari, sifat ko‘rsatkichlari va javobgarlik mexanizmlari 

aniq belgilanishi lozim. 

4. Manfaatdor tomonlar bilan samarali hamkorlik loyiha ishtirokchilarining ehtiyojlari va 

kutishlarini aniqlash, ular o‘rtasida axborot almashinuvini yo‘lga qo‘yish hamda nizolarni oldini 

olish imkonini beradi. Har bir manfaatdor tomon uchun mos kommunikatsiya usuli, aloqa 

davriyligi va mas’ul shaxsni belgilash loyiha boshqaruvining samaradorligini oshiradi. 

5. Xaridlar va manfaatdor tomonlar bilan ishlash jarayonlarini yagona boshqaruv tizimida 

birlashtirish loyiha xavflarini erta aniqlash, resurslardan oqilona foydalanish va qarorlar qabul 

qilish sifatini yaxshilashga xizmat qiladi. Bunda muntazam monitoring, asosiy samaradorlik 

ko‘rsatkichlari (KPI) va tuzatish choralaridan foydalanish muhim ahamiyatga ega. 

6. Barqaror xaridlar tamoyillarini joriy etish iqtisodiy samaradorlik bilan bir qatorda 

ekologik mas’uliyat, ijtimoiy talablar va boshqaruv shaffofligini ham ta’minlashga yordam beradi. 

Shu sababli xaridlar bo‘yicha qarorlar qabul qilishda mahsulot yoki xizmatning butun hayotiy sikli 

va uzoq muddatli ta’sirini hisobga olish tavsiya etiladi. 

7. Umuman olganda, xaridlarni rejalashtirish, yetkazib beruvchilarni tanlash, shartnomalarni 

boshqarish va manfaatdor tomonlar bilan hamkorlikni o‘zaro bog‘liq jarayonlar sifatida tashkil 

etish loyiha natijalarining barqarorligi va samaradorligini oshiradi. Taklif etilgan yondashuvlar 

xalqaro standartlar va amaliy tavsiyalar asosida loyihaning xususiyatlari, ko‘lami hamda mavjud 

resurslariga moslashtirilishi mumkin. 

